9 April 2006

PALMSONDAG: Sesde Sondag in Lydenstyd


LITURGIESE VOORSTEL

Fokusteks:

Markus 14-15 (15:1-47)
Ander tekste:
Psalm 31; Jesaja 50:4-9a; Filippense 2:5-11
Inleiding

Palmsondag, waartydens Jesus se intog in Jerusalem herdenk word, is een van die mees dramatiese dae op die Christelike feeskalender. Daarom behoort die verhaal uit die evangelies ’n vaste deel van die liturgie te wees. Dié gebeurtenis, wat triomfantelik voorkom, het die onheilspellende ondertoon van die dreigende botsing tussen Jesus en die Joodse leiers. Die skerp teenstelling tussen Jesus se koninklike heerlikheid en sy profetiese selfopoffering kenmerk die feesviering. Die gemeente beleef vermengde vreugde en hartseer oor Jesus se kruisdood. Ons word steeds daaraan herinner dat ons tegelyk die oorsaak en die bevoordeeldes van sy lyding is. Alles wat in die diens plaasvind, wil ons bewus maak van die Here se grootmoedigheid. Hy wat as koning van alle konings bereid was om ter wille van ons die kruisweg op te gaan. 

Geen wonder dat daar baie gebruike rondom die dag in die kerk gegroei het nie. Die bekendste is palmoptogte deur die dorp se strate, opstel van die gemeente in ’n prosessie en die uitdeel van kruisies wat van palmblare gevleg is. (Die kruisies word tradisioneel die volgende jaar tydens Aswoensdag verbrand.) Dit is aanbevelenswaardig dat elke gemeente ’n tradisie ontwikkel rondom hierdie Sondag. Die kerk word steeds sober versier. Enkele simbole soos ’n kruis of doringkroon kan saam met palmblare gebruik word. Die kleur is steeds pers, maar word in sommige gemeentes aangevul of vervang met dieprooi wat die kenmerkende eiesoortigheid van die Sondag beklemtoon.    

Die herdenking van Lydenstyd gaan nou sy finale fase binne: Groot Lydensweek begin, gevolg deur Goeie Vrydag en Paassondag. Om verskeie redes is hierdie erediens die gepaste geleentheid om die hele verhaal van die Here se lyding in die erediens aan te hoor. Eerstens is dit vir baie lidmate, vanweë werksomstandighede en die lang naweek, nie moontlik om die Groot Lydensweek of die feesdiens van Goeie Vrydag by te woon nie. Verder is dit die laaste Sondag binne Lydenstyd. Die volgende Sondag staan reeds in die vreugde van die opstanding. Die belangrikheid van die lyding van Jesus as grondslag van ons geloof behoort voldoende rede te wees om besondere aandag aan hierdie diens te gee. Die gemeente behoort ingelig te word dat die erediens op die Sondag om die rede dalk langer kan duur as op ander Sondae.

Gemeente sou alternatiewe geleenthede kon gebruik om die verhaal van Jesus se lyding ten volle te lees:

-  tydens die Tenebrae-diens op Donderdag van die Groot Lydensweek kon gebeur;

-  tydens die aanddiens (ingerig as ’n Tenebrae-diens).

Diensorde

GOD VERSAMEL ONS VOOR HOM

Die Palmoptog

Bewuswording

Die gemeente wag buite die kerkgebou tot kort voor die diens. (Onthou stoele vir ouer mense.) Kinders kom met palmtakke in ’n optog aan. ’n Kruis, die Kanselbybel en Christuskers kan ook deel van die prosessie vorm. Die optog beweeg deur die wagtende gemeente na die kerkdeur(e) waar hulle ’n “erewag” vorm en palmkruisies uitdeel terwyl almal instap. Gepaste musiek speel in die kerkgebou. 

Aanvangslied 

Psalm 100:1-3

Groet 

Voorganger:
Prys Hom; Loof Hom wat in die Naam van die Here kom.

Gemeente:
Hosanna vir die Seun van Dawid.

Voorganger: 
Mag die Here met julle wees.

Gemeente: 
En ook met jou.

Voorganger:
Laat ons saam bid.


Here, God wat ons verlos,


gee ons in genade bystand


terwyl ons vergader om u groot dade te oordink –


die groot dade waarmee U vir ons die ewige lewe bewerk het;


deur u Seun, Jesus Christus, ons Here.

Gemeente:
Amen.

Skriflesing

Markus 11:1-11

Voorganger:
Geseënd is Hy wat in die Naam van die Here kom.

Gemeente:
Hosanna vir die Seun van Dawid. 

Sing

Lied 547 “Alle volke, klap julle hande” 

DIENS VAN DIE WOORD

Gebed 

Ons loof en dank U, Here God, 

vir die groot dade van liefde waardeur U ons verlos het.

Ons herdenk vandag hoe U die heilige stad Jerusalem triomfantelik binnegegaan het

en deur die skare as Seun van Dawid verwelkom is.

Ons proklameer ook met vreugde u koningskap.

Help ons om U elke dag te respekteer

sodat ons die vreugde van u heerskappy in die nuwe Jerusalem mag beleef.

Laat ons ook nie vergeet nie 

hoe U deur pyn en vernedering heen

u troon bestyg het,

sodat ons ook moedig ons stryd kan stry

en die koninkryk beërwe.

Skriflesing 

Markus 14-15 (of slegs 15)

Aangesien die Skriflesing vir hierdie Sondag lank is, word aanbeveel dat verskillende (en uiteenlopende) stemme die gedeelte om die beurt voorlees.

Die volgende afwisseling word aanbeveel:

Na Markus 14: 25:
Sing Lied 399:1 “Aan die tafel met die Paasmaal”. 
Na Markus 14: 41:
Sing Lied 397:1,2  “Ontsluit, o Heer, ontvlam ons hart”. 

Na Markus 14: 72: 
Sing Lied 399:3  “Met 'n soen ...”. 
Na Markus 15: 5:
Skriflesing van Jesaja 50:4-9a word ingevoeg.

Na Markus 15: 20:
Skriflesing van Psalm 31:10-17 word ingevoeg.

Na Markus 15: 32: 
Sing Lied 384  “Jesus, o dink aan my”. 

Na Markus 15: 41:
Sing Lied 389:1 “Is dit, is dít my Koning”. 
Prediking

DIENS VAN DIE WATER

Hierdie deel van die diens dien as die gemeente se respons op die Woordbediending en oorgang tot die diens van die tafel. Die voorganger lei hierdie deel verkieslik terwyl hy/sy by die doopvont staan.

Verootmoediging en skuldbelydenis

Voorganger:
Ons bely voor U


dat ons skuld dra aan die oordeel wat oor Jesus gekom het.


Ons bely ons sonde.


U alleen is ons toevlug en ons skild.

Gemeente:
Sing Lied 31:1,6 (Ps 31) “By U, o Here, soek ek skuilplek”.

Voorganger: 
Lam van God wat die sonde van die wêreld wegneem ...

Gemeente: 
... wees ons genadig!

Voorganger: 
Lam van God wat die sonde van die wêreld wegneem ...

Gemeente: 
... ontferm U oor ons!

Voorganger: 
Lam van God wat die sonde van die wêreld wegneem ...

Gemeente: 
... gee ons U vrede!

(Indien dit nie hier gebruik word nie, word dit ingevoeg net voor die instelling van die nagmaal.)

Geloofsbelydenis 

Na aanleiding van Filippense 2:5-11

Gemeente:
Ek glo in Jesus Christus

Voorganger:
Hy wat in die gestalte van God was,


Maar Homself verneder het 


deur die gestalte van ’n slaaf aan te neem


en aan mense gelyk te word.

Gemeente:
wat gely het onder Pontius Pilatus


gekruisig is, gesterf het en begrawe is.

Voorganger:
Toe Jesus as mens verskyn het,


het Hy Homself verder verneder


en was gehoorsaam tot in die dood,


ja, die dood aan die kruis

Gemeente:
Hy wat op die derde dag weer opgestaan het uit die dood


opgevaar het na die hemel


en sit aan die regterhand van God die almagtige Vader.

Voorganger:
God het Hom tot die hoogste eer verhef


en aan Hom ’n Naam gegee wat bo elke naam is.

Gemeente:
Van waar Hy sal kom om te oordeel


almal wat nog lewe en almal wat reeds gesterf het.

Voorganger:
Voor Hom buig ons die knie,


en erken Jesus Christus is Here!


tot eer van God, die Vader.

Gemeente: 
Amen

Vryspraak

Die doopwater word deur ’n diaken ingebring en in die doopbak gegooi.

Voorganger:
Romeine 5:1

Gemeente:
Sing “Halleluja”.

DIENS VAN DIE TAFEL

Dankoffers en inbring van brood en wyn 

Nadat die dankoffers ingesamel is, bring die diakens die brood en die wyn na die tafel. Die voorganger(s) staan by die nagmaalstafel.

Vredeshandeling

Voorganger:
Mag die Here met julle wees

Gemeente:
en ook met jou!

Voorganger:
Hef julle hart op.

Gemeente:
Ons hef ons hart op na die Here!

Die vredesgroet word onderling verwissel. Gee mekaar ’n handdruk met die groet: 

“Mag die Here se vrede met jou wees.”

Aanbidding

Voorganger:
U, o God, het ons met vreugde vir uself gemaak


en toe ons in sonde geval het


en slawe geword het van al wat boos is


het u liefde nie opgehou nie.


Ons loof U vir Jesus Christus


wat Homself gegee het om aan u wil te voldoen –


en gehoorsaam geword het tot aan die kruis


sodat Hy die mag van die bose kon verbreek


en vir ons ewige vryheid verwerf het.


En so, in ’n koor van alle verloste mense


en in harmonie met die hemelse wesens,


prys ons U met ewige woorde:

Gemeente:  
Heilig, heilig, heilig is die Here die Almagtige. 


Die hele aarde is vol van sy magtige teenwoordigheid. 


Hosanna vir die Seun van Dawid!


Loof Hom wat in die Naam van die Here kom! 


Hosanna in die hoogste hemel!


Of:


Gepaste lied soos oor Gods heiligheid (bv Lied 193; 231)

Herinnering en respons

Voorganger:
In die nag waarin Hy oorgelewer is, 


het Jesus brood geneem 


en, nadat Hy God daarvoor gedank het, 


het Hy dit gebreek en gesê:  “Dit is my liggaam, dit is vir júlle. 


Gebruik dit tot my gedagtenis.” 


Net so ook het Hy ná die maaltyd die beker geneem en gesê: 

 
“Hierdie beker is die nuwe verbond, wat deur my bloed beseël is.  


Gebruik dit, elke keer as julle daaruit drink, tot my gedagtenis.”

Gemeente:
Christus het gesterwe!


Christus het opgestaan!


Christus regeer in heerlikheid!

Gebed om die Gees 

Voorganger:
Heilige Gees, 


laat hierdie gawe van brood en wyn 


ons, wat hier versamel is,


met vreugde en geloof vervul.


Laat die brood en wyn vir ons die liggaam en bloed van ons Here Jesus wees


dat ons met Hom een kan wees


en ook met mekaar,


verbind tot een getuienis voor die hele wêreld,


totdat die finale hemelse fees aanbreek.

 
Saam bid ons soos U ons geleer het …

Gemeente:
Sing Lied 266  “Ons Vader”  


Gemeenskap

Instelling, uitdeel en gebruik van brood en wyn

Dank

Here,

U het ons honger gemoed gestil

met die maal wat ons in die Gees met Jesus kon meemaak.

Soos u dood vir ons lewe en hoop gebring het

laat u opstanding ons tot redding lei.

Ons bid dit deur Jesus Christus ons Here.

UITSENDING

Oproep (Bulletin) 

Voorbidding

Voorbidding word deur ’n diaken gedoen.

Skriflesing

Filippense 2:5-11

Sang

In sommige gemeentes is dit gebruik om in aansluiting by die begin van Groot Lydensweek nie ’n lied met die uitsending te sing nie. Indien ’n lied wel gekies word, behoort dit ’n gedempte aard te hê. 

Seën 

Voorganger: 
“Die genade van die Here Jesus Christus sal met julle wees.”

Gemeente:
Amen. (Dit word nie gesing nie.)

PREEKSTUDIE – MARKUS 15:1-47

Teks

Dit is `n baie lywige teks om in een preek aan die orde te probeer stel. Perikope uit die hoofstuk word in twee boeke van die Woord teen die Lig-reeks bespreek (2 en 1/8).  In Woord teen die Lig word dele van die hoofstuk ook hanteer op die sesde Lydensondag, of dan op Palmsondag.  

Makrostruktuur

	A:
	1:1-13
	Voorbereiding van Jesus, die Seun van God.

	B:
	1:14-13:37
	Boodskap en bediening van Jesus, die Dienskneg.

	C:
	14:1-16:20
	Dood en opstanding van Jesus, die Seun van God.


Markus het sy evangelie waarskynlik tussen 65 en 70 nC finaal op skrif gestel. Waar hy presies was toe hy dit gedoen het weet ons nie met sekerheid nie. Dit kon in Sirië of Rome gewees het. Hy het die verhale oor Jesus wat in die hart en mond van die gemeentes geleef het, asook waarskynlik los stukkies inligting wat oor Jesus neergeskryf is, in een verhaal saamgevoeg. Ons is ook nie seker wie die Markus is wat die evangelie geskryf het nie. Baie meen dat dit die medewerker van Paulus kon gewees het van wie ons in Handelinge 12:12 lees. Ons weet dat die vroegste gemeente in hierdie Johannes – wat ook Markus genoem is – se ma se huis bymekaargekom het. Hy kon dus baie van die kennis daar opgedoen het. Die saak bly egter onseker.

Die evangelie is al dikwels beskryf as `n kruisverhaal met `n inleiding. Dit is egter nie korrek nie. Die kruisverhaal speel `n belangrike rol, maar is net een deel van die boodskap van hierdie evangelie. `n Mens kan hierdie evangelie met `n wipplank vergelyk wat twee dele het. Die een deel vertel van die wonderwerkende Seun van God. Ons lees van sy genesings, duiweluitdrywing, die skares wat na sy preke kom luister het en die verwondering wat toegesak het oor die mense wat Hom gesien en gehoor het. In die eerste deel is die suksesverhaal van die Jesus, Seun van God wat na die aarde toe gekom het om God se kinders te kom haal.

In 8:22-33 kom daar egter `n keerpunt. Hierdie Seun van God moet ook sterf. Dit is nie net sukses wat sy pad kenmerk nie. In Jerusalem wag die lyding van die kruis. Die Seun het gekom om te dien, nie om gedien te word nie. Om dus werklik te besef wie hierdie Messias is, moet mens nie net na een van die twee dele kyk nie. Jy moet na beide kyk.  Jesus is nie net die wonderwerkende Seun van God nie. Hy is ook die lydende Messias wat ter wille van ander moet sterf. Sy grootheid lê dus nie alleen in die Goddelike krag om wonderwerke te doen nie, maar ook in sy gewilligheid om tot in die dieptes van die kruis te dien. Soos met `n wipplank moet hierdie twee fasette van Jesus se Persoon saam gesien word ten einde ten volle te verstaan wie hierdie Jesus regtig is.

Jesus sê dikwels vir die mense wat Hy gesond gemaak het, om niemand daarvan te vertel nie. `n Mens sou dink dat Hy juis sou wou hê almal moet weet. Die verbod het in die teologie bekend geword as die “Messias-geheim”. Sy opdragte om niemand te vertel nie, kom voor in die eerste deel van hierdie evangelie waar Hy as die Seun van God wonderwerke doen. Dit is egter net die helfte van die prentjie van wie die Messias is: Hy is ook die Een wat moet ly. Met die verbod keer Jesus dus dat mense `n verkeerde (eensydige) beeld van Hom kry.

Interessante feite oor Markus:

a.  Die woord “evangelie” is afgelei van die Griekse woord euaggelion wat “goeie nuus” beteken. Hierdie woord is deel van Markus se eerste sin. Voor Markus geskryf is, was daar nie `n literatuursoort soos “evangelie” nie, maar alle boeke wat soos Markus gelyk het, is daarna “evangelies” genoem.  

b.  Markus is die kortste van die evangelies en het `n sogenaamde dubbele einde (16:9-20). Hierdie “tweede einde” kom eers in latere manuskripte voor en lyk baie soos `n opsomming van belangrike temas uit ander evangelies en Handelinge. Daar is selfs manuskripte wat `n derde einde voorstel.

c.  Die oorspronklike einde van Markus is die woord “want” (Gr gar). Die stomp einde het egter die effek dat hierdie evangelie `n oop einde het. Daar word verwag dat baie dinge nog gaan gebeur.  

d.  Markus was nie `n apostel van die Here nie.

Mikrostruktuur

Walter Brueggemann het tydens `n kursus op Stellenbosch gesê: “Preachers are making so many points in one sermon, that they actually don’t make a point.” Dit is `n baie lang perikoop om aan die orde te stel en die waarskuwing is dus baie aktueel wanneer oor die teks gedink en gepreek word. Die liturgiese jaar en hierdie spesifieke liturgiese Sondag, naamlik Palmsondag, kan ons baie help met die aanpak om oor die teks te preek.

Aan die een kant is hierdie mense wat met die intog in Jerusalem totaal onder `n wanindruk verkeer dat Jesus `n aardse koninkryk kom vestig, terwyl Markus in dieselfde perikoop ook wil wys dat die heerlikheid van Jesus daarin lê dat Hy God se koninkryk kom vestig deur te ly en aan `n kruis te sterf. Die twee bewegings sou mens, ook in die konteks van die hele evangelie, aan die orde moet stel in die prediking. Hierdie perikoop stel ons weer voor die vraag: Wie is hierdie skrynwerkerseun van Nasaret dan nou eintlik? Is Hy die wonderwerkende Seun van God wat amper soos ‘n “genie” funksioneer – jou wens is basies sy bevel, of is Hy die lydende Dienskneg van God wat die verhouding tussen God en mens kom herstel deur te sterf? Dit is `n vraag wat die “oop einde” van die Markusevangelie ook aan elkeen van ons kom stel: “Wie is Jesus vir jou?”

Na gelang van die doel van die prediker sou van die volgende gedagtes ook sinvol in `n preek bedink kon word:

1.  In ons teks kom die naam van Pilatus dikwels voor. Naas die naam van Maria gaan die naam van Pilatus met die kerk ook mee, deur alle eeue heen. `n Ondersoek na die bekendste Christelike belydenisse toon dat in nie minder nie as nege van die vroeë belydenisse, sowel as in Luther se Klein Kategismus en die Heidelbergse Kategismus, die naam van Pilatus genoem word. In die Heidelbergse Kategismus (So 15, Antw 38) word ook `n uitleg gegee aan die geloofsartikel “wat gely het onder Pontius Pilatus”, wanneer gesê word: “Sodat Hy onskuldig deur die wêreldlike regter veroordeel sou word en ons daardeur sou bevry van die streng oordeel van God wat oor ons moes kom.”  

2.  In die hoofstuk van Markus lees ons gereeld van individue of groepe wat spesifieke idees gehad het van wie Jesus nou eintlik was:

a.  Pilatus wat Hom die “Koning van die Jode” noem;

b.  die skare (hfst 11:1-11) wat Hom met palmtakke vereer as die “Koning van die Jode”;

c.  die skare (hfst 15) wat: skree “Kruisig Hom!” Ons mag nie sonder meer aanneem dat die mense wat hier “Kruisig Hom!” skreeu, dieselfde mense is wat kort tevore nog geroep het “Hosanna!” nie. Ons moet rekening hou met verskillende groepe Jode in Jerusalem tydens die Paasfees. Dit mag wel wees dat dit pelgrims was wat Jesus met Hosannas begroet het, en dat dit hier van die vaste inwoners van Jerusalem was wat met die oog op die loslating van iemand by die paleis van Pilatus opgedaag het.

d.  Die soldate wat spot met Hom;

e.  die priesterhoofde en skrifgeleerdes wat Hom `n godslasteraar noem;

f.  die moordenaars aan weerskante van Hom wat verskillende sieninge van Hom het;

g.  die offisier (vers 39) wat `n geloofsuitspraak maak: “Waarlik hierdie man was die Seun van God.”

3.  Dit is asof hoofstuk 15 (en trouens so ook die evangelie van Markus) vir ons elkeen wil kom vra: “En jy?  Wie sê jy is Jesus?”  Of nog nader aan ons eie lyf: “Wie is Jesus vir jou?”

Josh McDowell gee `n skitterende struktuur in sy boek “The New Evidence that demands a verdict” oor hoe mense Jesus deur die geskiedenis gesien het. Die struktuur is ook van waarde om te gebruik om vir mense te vra hoe hulle vir Jesus sien.

	Jesus claims to be God

	Two alternatives



	His claims were false
	His claims were true: He is the Lord

	Two alternatives
	Two alternatives



	He knew His claims were false
	He did not know His claims were false
	You can accept
	You can reject



	He made a deliberate miss presentation
	He was sincerely deluded



	He was a liar
	He was a lunatic



	He was a hypocrite


	He was a demon



	He was a fool for He died for it.


Daar is `n magdom invalshoeke wat mens kan gebruik om die gedeelte te preek, maar ek dink die liturgiese jaar kan ons help met die inkleding van `n preek oor die gedeelte. Dit is Lydenstyd en dit is Palmsondag. Terwyl ons op Palmsondag nadink oor die triomfantelike intog in Jerusalem, dink ons ook in Lydenstyd na oor Jesus se lyding. (Vir die bespreking van Palmsondag en die moontlikhede vir die prediking moet na die inleidende opmerkings by Woord teen die Lig gekyk word.)

Preekvoorstel

1.  Inleidend: Omdat die verhaal begin met `n verhoor, kan die kerk se liturgiese ruimte ingerig word in die vorm van `n hofsaal en kan daar selfs gereël word dat daar `n aanklaer en `n verdediger is. Die verdediger kan dan die prediker wees wat die saak van Jesus stel. Die gemeente word dan die jurielede wat na die saak moet luister en waar elke gemeente lid dan as ’t ware aan die einde van die preek sy of haar uitspraak kan lewer. Die hofsaak tema is dan: Wie is Jesus vir jou? Daarop moet elkeen self antwoord. (Toe ek die gedeelte in ons gemeente gepreek het, het ek met die plaaslike landdros gaan gesels en ons het die liturgiese ruimte ingeruim as hofsaal en togas aangetrek. `n Persoon het opgetree as aanklaer, ek was die verdediging en die gemeente is voorgestel as die jurielede.)

2.  Die aanklag kan soos volg geformuleer word:

In die Ou Testament word voorspel dat daar `n Verlosser gebore gaan word. Was Jesus regtig die enigste mens in die ganse geskiedenis wat die voorspellings waar kon gemaak het?

Het Hy nie dalk doelbewus die voorspellings waar probeer maak om sodoende te bewys dat Hy God is nie? Was Hy nie so half gebuig nie?

Of het die Nuwe Testament skrywers nie dalk, omdat hulle die Ou Testament goed geken het en omdat hulle graag wou bewys dat Hy die Messias is, die goed na sy dood so geskryf dat dit lyk of dit waar geword het nie?

Christene haal soms sekere tekste aan as voorspellings wat op Jesus betrekking het, wat somtyds lyk of dit darem nie regtig op Jesus van toepassing gemaak kan word nie. Pluk hulle nie dalk tekste uit verband en konteks uit om te probeer bewys dat Hy Jesus is, terwyl die tekste glad nie eens van Hom praat nie?

Party mense het Jesus gesien as `n wonderwerker, of as `n baie goeie leermeester. Ander sien Hom as Verlosser en as lydende kneg wat plaasvervangend sterf vir elkeen van ons? Wie was Hy regtig?

3.  Baie mense het verskillende sieninge oor Jesus. Hier kan vertel word van die ouens in die verhaal (vergelyk die sieninge soos weergegee onder Mikrostruktuur). Tot vandag toe is daar nog steeds uiteenlopende sieninge.  

Op 12 Desember 2003 sê Lina Spies byvoorbeeld dat Jesus `n baie unieke en baie besonderse mens was. Sy opstanding en, by implikasie, sy Godheid word egter nie aanvaar nie. So verstaan ek in my domheid ook die siening van die sogenaamde “Nuwe Hervormers”.

C S Lewis skryf in sy boek “Mere Christianity”: “I am trying here to prevent anyone saying the really foolish thing that people say about Him: ‘I’m ready to accept Jesus as a great moral teacher, but I don’t accept His claim to be God’.  That is the one thing we must not say. A man who was merely a man and said the things Jesus said would not be a great moral teacher. He would be either a lunatic – on a level with a man who says he is a poached egg – or else he would be the devil of hell. You must make your choice. Either this man was, and is, the Son of God; or else a madman or something worse. You can shut Him up as a fool, you can spit at Him and kill Him as a demon; or you can fall at His feet and call Him Lord and God. But let us not come with any patronising nonsense about His being a great human teacher. He has not left that open to us. He did not intend to.”

So sit ons elkeen vandag in die kerk met ons eie siening van Jesus, en wie Hy regtig was, en vandag vir ons is.  

4.  Hier kan `n stuk apologetiek nogal van waarde wees vir die preek. `n Persoon met die naam Peter Stoner skryf in `n boek “Science speaks” oor die Bybel en die kans dat die mens met menslike wysheid so `n boek oor soveel jaar kon skryf en dat daar iemand soos Jesus sou kon wees wat al die profesieë kon laat waar word. Hy vat byvoorbeeld elf profesieë oor plekke en gaan bereken dan wiskundig wat die kans is dat die voorspellings oor die plekke wel in later jare waar sou kon word. Een voorbeeld – die stad Tirus. Esegiël 26:8 sê dat Nebukadnesar die stad sal verwoes. In 26:14 staan dat die stad nooit herbou sal word nie en in 26:21 dat die stad nooit weer gevind sal word nie. Jare daarna is die stad wel verwoes en is hy nooit herbou nie, en is hy tot vandag toe nog nie gevind nie. Die kans dat iemand die toekoms van die stad so presies sou kon voorspel, is 1 uit 7,5 x 10 tot die mag 7. Dit beteken die kans is 1 uit sewe en `n halwe miljoen. Redelik geringe kans.

Hy verreken dan nog tien plekke:

	Plek
	Wiskundig

	1.  Tirus
	1 uit 7,5 x 10 tot die mag 7

	2.  Askelon en Gaza
	1 uit 1,2 x 10 tot die mag 4

	3.  Samaria
	1 uit 4 x 10 tot die mag 4

	4.  Jerigo
	1 uit 2 x 10 tot die mag 5

	5.  Die Goue Hek
	1 x 10 tot die mag 3

	6.  Sion
	1 x 10 tot die mag 2

	7.  Jerusalem
	1 uit 8 x 10 tot die mag 10

	8.  Palestina
	1 uit 2 x 10 tot die mag 5

	9.  Moab
	1 x 10 tot die mag 3

	10.  Edom
	1 x 10 tot die mag 4

	11.  Babilon
	1 uit 5 x 10 tot die mag 9


Die kans dat verskeie mense (Esegiël, Daniël, Jeremia, Jesaja), verskillende profesieë, oor baie jare, oor spesifieke plekke kon maak en al die boeke in een boek gebind word en dat die profesieë vir die plekke kon waar word, is die kans wiskundig vir net 11 van die stede – 576 x 10 tot die mag 56. Die getal lyk dus so – dit is 576 met 56 nulle aan: 576 00 000 000 000 000 000 000 000 000 000 000 000 000 000 000 000 000 000 000.

Om `n begrip te kry van die skrikwekkendheid van die getal verduidelik Peter Stoner dit dan so. Die son is omtrent       1 miljoen keer groter as die aarde. As ons 576 00 000 000 000 000 000 000 000 000 000 000 000 000 000 000 000 000 000 000 R1-stukke sou hê, en ons sou dit kon smelt, sou ons 10 tot die mag 28 sonne kon maak. Dit wil sê ons sou      10 000 000 000 000 000 000 000 000 000 sonne kon smelt uit daardie randstukke uit. Die kans dus dat mense die Bybel skelm kon manipuleer om te sê wat dit sê, of om sulke voorspellings te kon maak wat kon waar word, is eenvoudig feitlik onmoontlik. Daar is slegs een afleiding wat hieruit gemaak kan word – hierdie Jesus van wie ons praat en van wie ons in die Bybel lees, is `n baie baie spesiale mens.

As u dink dit is nou baie wonderlik, elf profesieë het waar geword oor sekere plekke, dan verstaan u nog nie die almag van God nie. In die Ou Testament is daar oor die 330 profesieë oor Jesus gemaak wat almal in Jesus waar geword het.  Sommige voorspellings eers 1 500 jaar later. (Vir `n lys van al die profesieë kan gekyk word na die boek van Josh Macdowell – “New Evidence that demands a verdict”.)

Iemand het dit so gestel – as Jesus nie die seun van God is nie en as Hy nie die Verlosser is wat in die Ou Testament voorspel is nie, dan moes Hy ongelooflik goed toneelgespeel het toe Hy op die aarde was. Soveel so dat ons die heel eerste Oscar aan Hom moet toeken. Hierdie feite sit ons vandag op die tafel neer en ek sê dit pertinent – as jy op grond van, of ten spyte van die feite nog kan sê Jesus is nie die Verlosser nie, en dat jy glo daar was nie so iemand nie, dan moet jy `n baie sterk geloof hê. Dit is, soos die een ou gesê het, om nie in God te glo nie vra baie meer geloof as om in Hom te glo, want die feite is teen jou.

Kom ons kyk op `n ander manier na die feite:

	Confucius se graf
	Beset

	Boeddha se graf
	Beset

	Mohammed se graf
	Beset

	Jesus se graf
	Leeg!


Het Jesus toneelgespeel? Verdien Hy `n Oscar? Of was Hy regtig die seun van God? Ek het vir u die feite gegee en u sal self moet besluit. Hoe sê hulle in die howe: “I rest my case.”  

Die offisier kom tot die besluit – Waarlik Hy was die Seun van God. Tot watter konklusie kom jy? Julle is die jurielede: Tot watter konklusie kom julle? Wie is Jesus?

5.  Ravi Zacharias stel dit so: “A man rejects God neither because of intellectual demands, nor because of scarcity of evidence. A man rejects God because of a moral resistance that refuses to admit his need for God.”

`n Man gaan vir die eerste keer na `n spesifieke kerk toe en toe hy sy motor parkeer, staan iemand agter hom nog voor hy uitklim en sê vir hom: “Meneer jy het my plek geva.” “Jammer,” sê die ou, “ek het nie geweet nie.” Heel nederig gaan parkeer hy toe op `n ander plek. Hy stap kerk toe en toe hy in die kerk gaan sit, staan iemand by hom en sê vir hom: “Meneer, jy het my plek gevat.” “Jammer,” sê die man heel nederig, en omdat hy nêrens kon plek kry nie, gaan staan hy maar teen die muur. Toe die gemeente die lofsang sing, gebeur daar `n baie snaakse ding met die man, hy begin bloei. By sy polse en by sy voete en op sy voorkop en ook aan sy sy. Iemand wat naby hom staan, vra toe vir hom: “Wat makeer jy?” Toe antwoord hy: “Ek het jou plek gevat!”

Dit is die wonder van Markus se evangelie, en ook ons spesifieke teks (hfst 15): Daar is baie standpunte oor wie Jesus was en is, maar Markus eindig met `n “oop einde” sodat ek en jy ook `n besluit sal neem. Dit is Lydenstyd en vandag is Palmsondag – vandag kom vra Markus 15 vir ons elkeen: Wie is Jesus vir jou?  Amen.

